
作者：史舜元　金朝

本作品收錄於《藏一話腴》

八月風高胡馬壯，胡兒彎弓向南望。

鐵門不守犯孤城，失我堂堂仁勇將。

將軍之起本儒臣，緯武經文才過人。

墨磨楯鼻埽千字，箭射戟牙驚六軍。

憶昔同時初上疏，明日東華聽宣諭。

我從金轂東巡邏，公總干戈練征戍。

三月和兵好始修，胡兵一夜襲通州。

練衣出郭雖頻戰，氈帳沿河未肯休。

將軍盡出兵如水，燒胡之車破胡壘。

倒戈棄甲十萬人，亂轍靡旗三百里。

金甲煌煌金印光，詔書命我守昆陽。

X-GORB Books | zh.wikisource.org | CC BY-SA 4.0 1 / 2



哀王旦

然知人有百夫勇，可奈倉無一日糧。

叛臣暗作開門策，一虎翻為羣犬獲。

胸中氣憤爆雷聲，頷下鬚張蝟毛磔。

將軍雖死尚如生，萬里遙傳忠義名。

昔聞陝右段忠烈，今見常山顏杲卿。

棟折榱崩人短氣，平生況切同年義。

試歌慷慨一篇詞，定灑英雄千古淚。

註釋

↑ 王旦，昆陽守王子明也。

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

